
Kosovë 

 

Kosova është kryesisht vend transit për drogat e destinuara për Evropë dhe nuk është prodhuese e madhe 

e narkotikëve; policia nuk ka gjetur laboratorë për përpunimin apo prodhimin e narkotikëve vendorë. 

Qeveria e Kosovës (QK) përballet me sfida të shumta në luftimin e trafikimit të narkotikëve për shkak të 

zonave të pakontrolluara kufitare dhe korrupsionit të mundshëm. Qeveria e Kosovës e miratoi strategjinë 

e vet kombëtare kundër narkotikëve në korrik të vitit 2009, e cila përfundon në qershor të vitit 2012. Një 

strategji e re për periudhën korrik 2012 – qershor 2015 është në zhvillim e sipër. 

 

Kosova ka shënuar përparim në nismat kundër narkotikëve në vitin 2011, posaçërisht duke e përmirësuar 

koordinimin ndërmjet agjencive të përfshira në luftën kundër narkotikëve. Pas decentralizimit të njësive të 

narkotikëve në kuadër të Drejtorisë së Policisë së Kosovës (PK) për Hetim të Trafikimit të Narkotikëve 

dhe rizgjedhjes së udhëheqjes së njësive në korrik të vitit 2011, zëvendëskryeministri për Punë të 

Brendshme caktoi takime dymujore të grupeve punuese ndërmjet agjencive për ta shqyrtuar zbatimin e 

strategjisë kombëtare. Përveç kësaj, Ministria e Punëve të Brendshme (MPB) e dyfishoi numrin e 

hetuesve kundër narkotikëve, duke i përzgjedhur hetuesit ekzistues të policisë dhe duke i trajnuar ata në 

operacione kundër narkotikëve. 

 

Heroina dhe drogat e tjera hyjnë në Kosovë kryesisht nga Afganistani, përmes Turqisë dhe Lindjes së 

Mesme, dhe përmes Maqedonisë, ndërsa kokaina dhe marihuana hyjnë kryesisht përmes Shqipërisë dhe 

Malit të Zi. Të dhënat e PK-së tregojnë se prej janarit deri në shtator të vitit 2011, marihuana përbënte 

pjesën më të madhe të konfiskimeve (96,8 kg), e pasuar nga heroina (33,1 kg) dhe kokaina (2,6 kg). Në 

sfidat e PK-së për reduktimin e furnizimit përfshihen burimet e kufizuara, strukturat familjare dhe klanore 

të organizuara mirë, të cilat i pengojnë hetimet penale, dhe mungesa e përgjithshme e prokurorëve të 

përkushtuar në luftën kundër narkotikëve. Të dhënat për konfiskime, arrestime dhe ndjekje penale janë 

shumë të pasigurta dhe kontradiktore, gjë që e vështirësojnë vlerësimin e përpjekjeve për reduktimin e 

furnizimit. 

 

Numri i përdoruesve të drogës në Kosovë është gjithashtu i pasigurt, ndonëse OJQ-ja “Labyrinth” thotë se 

numri më së shpeshti i cituar është 10.000 deri në 15.000. Zyrtarët e PK-së supozojnë se kërkesa për 

drogë është e ulët për shkak se përdorimi i drogës bie ndesh me normat kulturore dhe substancat e 

kontrolluara janë shumë të shtrenjta për shumicën e kosovarëve. Megjithatë, Labyrinth raporton se mbi dy 

të tretat e pacientëve të saj të rehabilituar nga droga janë të papunë, kështu që varfëria nuk duket të jetë 

pengesë e madhe për përdorimin e drogës. Ministria e Shëndetësisë dhe Ministria e Arsimit drejtojnë 

programe arsimore për drogën, dhe policia e komunitetit i edukon nxënësit për rreziqet e përdorimit të 

drogës, dhe OJQ-të, si Labyrinth, ndihmojnë rreth edukimit kundër drogës dhe trajtimit nga droga. 

Megjithatë, mungesa e shërbimeve sociale, si trajtimi pasues, dhe tabutë kulturore kundër përdorimit të 

drogës, i ndërlikojnë përpjekjet e tyre për rehabilitimin e personave të varur nga droga. 

 

Si çështje e politikës qeveritare, Kosova nuk e inkurajon trafikimin e drogës dhe nuk dihet për ndonjë 

zyrtar të lartë të jetë i përfshirë në veprimtari të tilla. Ndonëse ligjet ndalojnë korrupsionin që ndihmon 

trafikimin e narkotikëve apo dekurajon hetimin dhe ndjekjen penale të krimeve të drogës, thuhet se 

narkotikët kalojnë nëpër kufijtë e Kosovës me kamionë, autobusë dhe automjete private, shpesh me lejen 

e zyrtarëve doganorë, të cilët marrin ryshfet për të mos parë asgjë. Për ta luftuar korrupsionin, PK ua rriti 

pagat zyrtarëve kufitarë për 40% dhe filloi trajnimin kundër korrupsionit. Përveç kësaj, TV-të me qarqe të 

mbyllura do të instalohen në stacione kufitare në fillim të vitit 2012, dhe kjo duhet të ndihmojë në 

frenimin dhe zbulimin e praktikave të korrupsionit.  

Kosova ende nuk është anëtare e OKB-së dhe është vërtet e kufizuar në marrëveshjet me 85 vendet që e 

kanë njohur atë. Prandaj, ajo është nënshkruese e relativisht pak konventave dhe protokolleve 

ndërkombëtare apo marrëveshjeve bilaterale për luftën kundër narkotikëve. Kosova bashkëpunon dhe 

shkëmben informata me fqinjë përmes takimeve joformale bilaterale dhe multilaterale. PK raporton se 

shkëmbimi i informatave me Shqipërinë dhe Maqedoninë është i mirë. Janë duke u zhvilluar negociata 

për nënshkrimin e marrëveshjes për shkëmbim të informatave edhe me Malin e Zi. 

 

Kosova bashkëpunon me Shtetet e Bashkuara në çështjet kundër narkotikëve. Zyrtarët e Kosovës marrin 

ndihmë teknike dhe trajnim përmes programeve për asistencë në Kosovë të Zyrës së Departamentit të 

Drejtësisë, të financuara nga Departamenti i Shtetit, si Programi për Zhvillim, Ndihmë dhe Trajnim 

Prokurorial Jashtë Vendit (OPDAT) dhe Programi Ndërkombëtar për Ndihmë dhe Trajnim në Hetime 

Penale (ICITAP). Në vitin 2011, OPDAT dhe ICITAP trajnuan policë dhe prokurorë mbi parimet 

themelore të urdhrit për bastisje, vëzhgimin elektronik, ndërtimin e rastit të konspiracionit, hetimet 

financiare, konfiskimin e pasurisë dhe trajtimin e informatave. OPDAT dhe ICITAP i mbështesin task 

forcat policë-prokurorë dhe marrëveshjet për pranimin e fajësisë si mjete për identifikimin e organizatave 

që merren me trafikim të narkotikëve. Si një prej shteteve pasuese, Kosova e njeh marrëveshjen për 

ekstradim ndërmjet Shteteve të Bashkuara dhe Mbretërisë së Serbisë, që hyri në fuqi në vitin 1902. 

Megjithatë, dy mohime të kërkesave për ekstradim nga gjykatat e Kosovës – njëra për territorialitet dhe 

tjetra për shtetësi – e kanë vënë në dyshim efektivitetin e saj. Nuk ka marrëveshje bilaterale për ndihmë 

reciproke juridike. 

 

Një program tjetër i menaxhuar nga Departamenti i Shtetit, Kontrolli i Eksportit dhe Siguria Kufitare 

(EXBS), ka dhuruar pajisje dhe ka ofruar trajnim, që e ka përmirësuar aftësinë e zyrtarëve doganorë dhe 

ka shpurë, si përfitim anësor, në konfiskim të shtuar të narkotikëve në vitin 2011. Zbatimi i plotë i ligjit të 

Kosovës të vitit 2010 kundër shpëlarjes së parave, i hartuar me ndihmë të madhe nga Qeveria e SHBA-së, 

do t’i pengojë edhe më tepër veprimtaritë e trafikantëve të narkotikëve. 

 

Qeveria e Kosovës u përpoq në vitin 2011 ta avanconte strategjinë e vet kundër narkotikëve. Qeveria e 

Kosovës duhet të vazhdojë të ofrojë trajnim dhe financim për programe kundër narkotikëve për ta 

reduktuar trafikimin. Përveç kësaj, PK dhe prokurorët duhet ta rrisin kapacitetin e vet për të kryer hetime 

të mirëfillta dhe ndjekje penale të trafikimit të narkotikëve, krimit të organizuar dhe shpëlarjes së parave 

për t’i zbuluar rrënjët e trafikimit të paligjshëm. Kjo mund të kërkojë që luftës kundër narkotikëve t’i 

jepet prioritet edhe më i lartë në sistemin e judikaturës penale tashmë të stërngarkuar me kërkesa të 

shumta dhe burime të kufizuara. Mbështetja e vazhdueshme ndërkombëtare, e kombinuar me nivelin 

përkatës të vëmendjes dhe koordinimit nga Qeveria e Kosovës, do t’i avancojë edhe më tej synimet e 

Kosovës kundër narkotikëve. 


